
Sud Bosne i Hercegovine

Суд Босне и Хецеговине

Broj: S1 3 Iž 049759 24 Iž                                                                              Sarajevo, 01.11.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi političkog subjekta Bosanskohercegovački BH Zeleni sa sjedištem u Doboju ulica Srpskih sokolova broj 11 koju zastupa presjednik stranke dr. Sevlid Hurtić, izjavljenoj protiv odluke Centralne izborne komisije Bosne i Hercegovine broj: 05-01-07-5-2614/24 od 28.10.2024. godine donesene po zahtjevu za ponovno brojanje glasačkih listića, na nejavnoj sjednici, održanoj dana, 01.11.2024. godine, donio je
R J E Š E N J E

Žalba se odbija.

O b r a z l o ž e n j e
Odlukom Centralne izborne komisije BiH broj i datum navedeni u uvodu, odbijen je kao neosnovan zahtjev političkog subjekta Bosanskohercegovački BH Zeleni za ponovno brojanje glasačkih listića na 6 označenih glasačkih mjesta u osnovnoj izbornoj jedinici Gračanica, 3 glasačka mjesta u osnovnoj izbornoj jedinici Kladanj i 13 glasačkih mjesta u osnovnoj izbornoj jedinici Živinice.
Protiv ove odluke žalbu je blagovremeno podnio politički subjekt Bosanskohercegovački BH Zeleni zbog povrede Izbornog zakona navodeći da pobijana odluka nije pravilno utvrdila činjenično stanje kada je zahtjev odbila kao paušalan budući da su za sve navode priloženi relevantni dokazi. Smatraju da je načinom prebrojavanja glasova izvršena zloupotreba od strane pojedinaca na biračkim mjestima koja je direktno uticala na izborne rezultate. U pobijanoj odluci dati su šturi razlozi neosnovanosti zahtjeva, a za žalitelja je neprihvatljiv navoda da se ne mogu uzeti u obzir izjave glasača koje potvrđuju da su glasali za određeni politički subjekt. Prilikom odlučivanja nije uzeto u obzir da je na biračkom mjestu broj 044A002 u izbornoj jedinici Gračanica bilo propusta zbog kojih je došlo do prekida brojanja i gdje rezultati brojanja daju dovoljno razloga za sumnju. U izbornoj jedinici Živinice sam CiK je izdao naredbu za ponovno brojanje glasova na biračkom mjestu Šarići pa je osnovana sumnja da je i na drugim biračkim mjestima iste jedinice moglo doći do povrede izbornog procesa. U istoj izbornoj jedinici asistent člana GIK-a uputio je SMS predsjednicima 19 biračkih odbora i na taj način direktno uticao na biračke odbore. I tok odlučivanja o zahtjevu žalitelja sa 95 sjednice CIK održana 28.10.2024. godine ukazuje da se odlučivalo o zahtjevu samo za izbornu jedinicu Gračanica i Kladanj potvrđuje počinjene povrede. Stoga predlaže da se žalba uvaži i pobijana odluka preinači tako što će se dozvoliti ponovno prebrojavanje glasačkih listića u traženim izbornim jedinicama.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu budući da je pravilno utvrđenje da žalitelj svoj zahtjev za ponovno brojanje nije opravdao relevantnim dokazima. U pogledu izborne jedinice Gračanica istiću da je na jednom glasačkom mjestu unesena primjedba u zapisnik o radu biračkih odbora, ali da nije uticala na proces brojanja i izborni rezultat. Izjave glasača ne potvrđuju za koga su glasali i nisu dokaz koji opravdava ponovno brojanje glasova. Ukazivanje na intervenciju policije na jednom glasačkom mjestu u izbornoj jedinici Gračanica nije imao uticaj na proces glasanja. Ponovno brojanje glasova na jednom glasačkom mjestu u izbornoj jedinici Živinice ne podrazumjeva postojanje povrede na ostalim biračkim mjestima, uz napomenu da je na sve u žalbi ukazano žalilac mogao podnijeti prigovor, što je propustio.
Žalba nije osnovana.

Iz stanja spisa proizilazi da je žalilac kao ovjereni politički subjekt na Lokalnim izborima 2024. godine podnio dana 27.10.2024. godine CIKu Bosne i Hercegovine zahtjev za ponovno brojanje glasačkih listića na 6 označenih glasačkih mjesta u osnovnoj izbornoj jedinici Gračanica, 3 glasačka mjesta u osnovnoj izbornoj jedinici Kladanj i 13 glasačkih mjesta u osnovnoj izbornoj jedinici Živinice.
Ovaj zahtjev CIK BiH je odbio pobijanom odlukom kao paušalan i zasnovan na sumnjama u pogledu glasanja i brojanja, te jer ne ukazuje na propuste u radu biračkih odbora niti je na ove nepravilnosti žalitelj podnosio prigovore. 
Razmatrajući zahtjev žalitelja za ponovno brojanje glasačkih listića na predmetnim biračkim mjestima Centralna izborna komisija Bosne i Hercegovine je cijenila proceduru utvrđivanja i objedinjavanja izbornih rezultata glasanja koja je predhodila donošenju Odluke o utvrđivanju i objavljivanju rezultata izbornih komisija Bosne i Hercegovine broj 05-1-07-1-3423-1/24 od 24.10.2024. godine čije faze je obrazložila u pobijanoj odluci. Nakon izvršenih provjera utvrđeno je da su objavljeni rezultati zasnovani na podacima koje je nadležna izborna komisija osnovnih izbornih jedinica unijela kroz aplikacije.

Na ovaj način utvrđeni podaci nisu dovedeni u sumnju navodima zahtjeva za ponovno brojanje, niti navodima žalbe jer i prema zaključku apleacionog vijeća ne opravdavaju uslove za usvajanje propisane u članu 5.30 stav 2, 3 i 4 Izbornog zakona.

Prije svega, a suprotno navodima žalbe, u pobijanoj odluci Centralna izborna komisija BiH odlučila je o ponovnom brojanju glasačkih listića na sva tri izborne jedinice za koje je žalitelj podnio zahtjev.

Razlozi zahtjeva za ponovno brojanje glasačkih listića u izbornoj jedinici Kladanj zasnovani su na izjavama glasača. Ove izjave i prema zaključku sudskog vijeća nisu valjan dokaz jer prije svega ne potvrđuju za koga su potpisinici izjave glasali, a takođe ne potvrđuju kome je glas ovih glasača upisan. Time izjave ne mogu biti ni osnov za ponovno brojanje glasačkih listića.

Zahtjev za ponovno brojanje glasačkih lisitća u izbornoj jedinici Gračanica zasnovan je na policijskoj intervenciji na jednom glasačkom mjestu. Međutim, ova činjenica ne potvrđuje da su glasovi žalioca na ovom biračkom mjestu upisivani kao glasovi drugih političkih subjekata, niti druge nepravilnosti u utvrđenju glasova na preostalih nevedenih 6 glasačkih mjesta, na koje okolnosti nisu dostavljeni dokazi.
U pogledu izborne jedinice Živinice zahtjev se zasnivao na tvrdnji da za žaliočevog kandidata nisu upisani glasovi koje je dobio od rodbine i tazbine, za što nisu dostavljeni relevantni dokazi. Pri tome okolnost da je u ovoj izbornoj jedinici na jednom biračko mjestu izvršeno ponovno brojanje glasova ne stvara sumnji, niti podrazumjeva, postojanje nepravilnosti na preostalim biračkim mjestima. Žalba neosnovano ukazuje da je asistent člana ove Gradske izborne jedinice porukama uticao na rad biračkih odbora koja utiče na izborni rezultat jer se sadrži tehničko uputstvo postupanju sa ambalažom u kojoj se nalazi glasački materijal.

Time je u pobijanoj odluci pravilan zaključak o uopštenosti razloga žalioca za ponovno brojanje glasova i njegovoj nedokazanosti, a osnovanost zahtjeva ne potvrđuje ni postupanje žalioca u izbornom procesu budući da nije evidentirao ukazane povrede u zapisnicima na predmetnim biračkim mjestima, niti ih je isticao u izjavljenim prigovorima.
          Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10), valjalo odbiti.

                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

